
Naxçıvan Muxtar Respublikası 
Ali Məclisinin sessiyası 

Mayın 16-da 6-cı çağırış Naxçıvan Muxtar Respublikası Ali Məclisinin 10-
cu sessiyası keçirilib. Bu barədə qəzetimizə Muxtar Respublika Ali Məclisinin 
mətbuat xidmətindən bildirilib.

Naxçıvan Muxtar Respublikası Ali 
Məclisi sədrinin birinci müavini Azər 
Zeynalov sessiyanın gündəliyi barədə 
məlumat verib:

1. Naxçıvan Muxtar Respublikası-
nın 2022-ci il büdcəsinin icrasının təs-
diq edilməsi

2. “Toxumçuluq haqqında” və 
“İnsan orqan və ya toxumalarının 
transplantasiyası haqqında” Naxçıvan 
Muxtar Respublikası qanunlarının ləğv 
edilməsi

3. “Naxçıvan Muxtar Respublikası 
Ali Məclisi deputatının statusu haqqın-
da” Naxçıvan Muxtar Respublikasının 
qanununda dəyişiklik edilməsi

4. Naxçıvan Muxtar Respublikası 
Ali Məclisi sədrinin müavininin seçil-
məsi

5. Cari məsələ.
Gündəlikdə duran 1-ci məsələ ilə 

bağlı Naxçıvan Muxtar Respublikası 
maliyyə nazirinin müavini Həsən İs-
mayılov çıxış edib. “Naxçıvan Muxtar 
Respublikasının 2022-ci il büdcəsinin 

icrası haqqında” Qanun səsə qoyula-
raq qəbul olunub. Muxtar respublikanın 
2022-ci il büdcəsinin icrası gəlirlər üzrə 
197 milyon 968 min 88 manat, xərclər 
üzrə isə 605 milyon 869 min 766 manat 
məbləğində olmaqla, təsdiq edilib.

Gündəlikdə duran 2-ci məsələ  
“Toxumçuluq haqqında” və “İnsan 
orqan və ya toxumalarının transplan-
tasiyası haqqında” Naxçıvan Muxtar 
Respublikası qanunlarının ləğv edil-
məsi ilə bağlı bildirilib ki, nəzərdə tu-
tulan münasibətlər Azərbaycan Res-
publikasının qanunları ilə tənzimlənir. 
Müzakirə olunan məsələ ilə əlaqədar 
qanun layihələri oxunub, “Toxumçuluq 
haqqında” və “İnsan orqan və ya toxu-
malarının transplantasiyası haqqında” 
qanunlar ləğv edilib.

Sessiyanın gündəliyində duran 
3-cü məsələnin müzakirəsi zama-
nı qeyd olunub ki, dəyişikliyin əsas 
məqsədi deputatlara verilən vergilər-
dən azad olunmuş pul təminatının ləğv 
edilməsidir. Azərbaycan Respublikası-

nın müvafiq qanununda da dəyişiklik-
lər edilərək bu pul təminatı ləğv olu-
nub. Müzakirə olunan məsələ ilə bağlı 
“Naxçıvan Muxtar Respublikası Ali 
Məclisi deputatının statusu haqqında” 
Qanunda dəyişiklik edilməsi barədə” 
Naxçıvan Muxtar Respublikası qanunu 
qəbul edilib.

Sessiyada gündəlikdə duran 4-cü 
məsələnin müzakirəsi zamanı Naxçı-
van Muxtar Respublikası Ali Məclisi 
sədrinin müavini vəzifəsinə 16 say-
lı Qıvraq Seçki Dairəsindən seçilmiş 
deputat İbrahimov Anar Adil oğlunun 
namizədliyi irəli sürülüb. Müzakirədən 
sonra səsvermə keçirilib və Anar İbra-
himov Naxçıvan Muxtar Respublikası 
Ali Məclisi sədrinin müavini seçilib.

Gündəlikdə duran 5-ci məsələ ilə 
bağlı sessiyada “Naxçıvan Muxtar 
Respublikası Ali Məclisi deputatları-
nın əməkhaqlarının müəyyən edilməsi 
barədə” Naxçıvan Muxtar Respublika-
sı Ali Məclisinin Qərarı səsə qoyularaq 
qəbul olunub.

Bununla da altıncı çağırış Naxçı-
van Muxtar Respublikası Ali Məclisinin 
onuncu sessiyası öz işini başa çatdırıb.

“Xalq qəzeti”

140 yașlı sənət məbədi

Muxtar respublikanın qocaman 
və şöhrətli sənət ocağının – Cəlil 
Məmmədquluzadə adına Naxçıvan 
Dövlət Milli Dram Teatrının 140 
yaşı tamam olur. Bu münasibətlə  
keçirilən yubiley toplantısında muxtar 
respublika mədəniyyət nazirinin 
vəzifəsini icra edən Həsən Kərimov 
Naxçıvan teatrının yaranma tarixi və 
inkişaf mərhələləri, teatrın təşəkkül 
tapmasında xidməti olan şəxsiyyətlər 
barəsində çıxış edib.

    urğulanıb ki, ötən dövrdə teat-
rın səhnəsində həm Azərbaycan, həm 
də dünya klassiklərinin əsərləri uğurla 
səhnələşdirilib, böyük tamaşaçı rəğ-

bəti qazanıb. Naxçıvan teatrı, həm də 
bir məktəb missiyasını ləyaqətlə yerinə 
yetirərək istedadlı aktyor və re issor-
lar nəsli yetişdirib. Teatr fəaliyyətinə 

göstərilən yüksək dövlət qayğısı bu 
sənət ocağının ölkənin qabaqcıl mədə-
niyyət kollektivlərindən biri kimi inkişa-
fında önəmli rol oynayıb.

Həsən Kərimov Naxçıvan teatrının 
yaranmasının 140 illik yubileyi müna-
sibətilə teatrın kollektivini, bu sahədə 
çalışan əməkdaşları və teatrsevərləri 
təbrik edib, kollektivə yeni yaradıcılıq 
uğurları arzulayıb.

Sonra Naxçıvan teatrının yaran-
masının 140 illik yubileyi münasibətilə 
Azərbaycan dramaturgiyasının banisi 
Mirzə Fətəli Axundovun “Sərgüzəş-
ti-vəziri-xani-Lənkəran” əsəri əsasında 

səhnələşdirilən eyniadlı yeni tamaşa 
nümayiş olunub. 

H.Sə hi, “Xalq qəzeti”

Azərbaycanın ən böyük buzxana abidəsi 
Naxçıvanın zəngin memarlıq tikililəri sırasında 

özünəməxsus yeri olan abidələrdən biri də buzxana binalarıdır. 
Keçmişdə, hələ texnologiyanın inkişaf etmədiyi bir dövrdə 
buzxanalar müxtəlif ərzaq məhsullarının uzun müddət 
saxlanılmasında, eləcə də insanların buza olan ehtiyacının 
ödənilməsində mühüm rol oynamışdır. 

Yəqin ki, çoxumuz görkəmli 
dramaturq Cəlil Məmmədquluza-
dənin “Buz” hekayəsini oxumu-
şuq: “Hər bir yay fəsli küçələrdə 
arabalarda buz sallarını görəndə, 
bir tərəfdən o buzu şampans-
kilərə və ləzzətli maro nalara iş-
lədən xoşbəxtlər gözümün qaba-
ğına gəlir...” Böyük ədibin uşaqlıq 
dövrünün təəssüratları altında 
qələmə aldığı bu hekayədən bəlli 
olur ki, XIX əsrin sonu, XX əsrin 
əvvəllərində Naxçıvan şəhərinin 
küçə və meydanlarında, bazar-
larda buz satışı təşkil olunarmış. 
Əhali bu cür buz parçalarından 
sərinləmək üçün soyuq içkilərin 
hazırlanmasında, müxtəlif ərzaq-
ların saxlanılmasında, eləcə də 
təbabətdə geniş istifadə edərmiş. 

Buzxana binaları, adətən, çay, 
suyu bol olan kəhriz və bulaqların 
yaxınlığında inşa edilərmiş. Buzu 
hazırlamaq üçün binaya çəkilmiş 

kəhriz suyu qış aylarında zirzə-
miyə yığılaraq buz halına salınar, 
əriməməsi üçün onların aralarına 
saman tökülərmiş. Bu işlə məş-
ğul olan adamlar yay aylarında 
ayaqlarına keçə bağlayaraq buzu 
buradan çıxarar və satışını təşkil 
edərmişlər. 

Bəzi tədqiqatçılara görə, axan 
su buzxana yaxınlığında xüsusi 
hazırlanmış bir meydançaya yı-
ğılaraq dondurular, sonra kəsilən 
buz parçaları buzxana binasına 
daşınaraq burada saxlanılarmış. 
Buna görə də orta əsrlərdən üzü-
bəri Şərq aləmində məscid və 
hamamları, qala və saray komp-
leksləri ilə məşhur olan Naxçıvan, 
həm də buzxana binaları ilə ta-
nınmışdır. Hazırda belə buzxana-
lardan ən böyüyü Naxçıvan şəhər 
buzxanasıdır.  

 “Naxçıvan Abidələri Ensiklo-
pediyası”nda qeyd olunur ki, bu 

abidə profilinə görə ölkəmizdə 
qeydə alınan ən böyük tikilidir. 
Yüksək memarlıq həllinə görə 
binanın Naxçıvan memarlıq 
məktəbinin inkişaf etdiyi XII-XI  
əsrlərdə tikildiyi ehtimal olunur. 
Uzunluğu 20, eni isə 9 metrdir. 
Bina birmərtəbəli olsa da,  ümu-
mi hündürlüyü 9,6 metrdir. Dam 
örtüyünün üzərində isə altı kiçik 
günbəz ucaldılıb. Təxminən, hər 
3 metrdən bir qurulan çatma-
varı tağlararası boşluq çatma 
tağbəndlə örtülmüşdür. Kərpic 
hörgü cərgələri yükdaşıyan tağ-
lara nisbətən şaquli vəziyyətdə 

yerləşdirilmişdir. Yüksək texniki 
səviyyədə kərpicdən qurulmuş 
örtük konstruksiyasının mükəm-
məl həlli, naturada tikilməsi, bina 
örtüyünün uzununa, yüngül və di-
namik konstruksiya sxemi tərzin-
də yaradılması Naxçıvan şəhər 
buzxanasının səciyyəvi cəhətlə-
rindəndir.   

Naxçıvan şəhər buzxanası 
ölkə əhəmiyyətli abidədir. Tə-
dqiqatçılara görə, muxtar respub-
likada mövcud olan bu və digər 
buzxanaların tikilişindəki oxşar 
konstruksiyadan o dövrdə Təbriz 
və Ərdəbildə inşa olunan bazar 

komplekslərinin örtülü keçidlərin-
də istifadə edilib. Belə abidələr 
regionda ticarət məqsədilə tikilən 
obyektlərdir. Buzxanalardan, 
yuxarıda da qeyd etdiyimiz kimi, 
əsasən, ərzaq məhsullarının təbii 
üsulla saxlanılmasında, buz satı-
şında istifadə olunub.

Ancaq ötən əsrin ortalarından 
sonra elmi-texniki tərəqqinin in-
kişafı bir çox sahələr kimi, soyu-
ducu sənayesinə də sirayət edib 
ki, bu da, öz növbəsində, tarixi 
buzxana binalarından istifadəni 
arxa plana keçirib. Nə yaxşı ki 
belə tarixi binalarımız xalqımız 
tərəfindən qorunub saxlanılıb. 

Müstəqilliyimizin bərpasından 
sonrakı dövrdə isə Naxçıvanda 
tarixi abidələrə göstərilən dövlət 

qayğısı buzxana binalarını da 
əhatə edib. Elə Naxçıvan şəhə-
rindəki buzxana binası da 2020-
ci ildə yenidənqurma və bərpa 
işlərindən sonra istifadəyə verilib. 
Hazırda Naxçıvan Muxtar Res-
publikası Turizm Departamenti-
nin balansında olan bu tarixi bina-
da “Naxçıvan Mətbəxi” Kulinariya 
Mərkəzi yerləşir. Tarixi buzxana 
binasından yerli mətbəximizin 
təbliği məqsədilə istifadə olun-
ması muxtar respublikaya yolu 
düşən yerli və xarici turistlərin də 
marağına səbəb olur. 

 S.HƏSƏNOV,  
“Xalq qəzeti”

Naxçıvan

Naxçıvan Muxtar Respublikasında 2023-cü ilin ilk 4 ayının yekunları 
ilə bağlı müşavirə keçirilib. Toplantıda mərkəzi və yerli icra hakimiyyəti 
orqanlarının rəhbərləri iştirak ediblər. Bu barədə redaksiyamıza Naxçıvan 
Muxtar Respublikası Nazirlər Kabinetindən bildirilib.

2023-cü ilin ilk 4 ayının 
yekunları müzakirə edilib

Müşavirədə Naxçıvan Muxtar Res-
publikasında Azərbaycan Respublikası 
Prezidentinin Səlahiyyətli Nümayən-
dəliyinin iştirakı ilə Muxtar Respublika 
Nazirlər Kabineti gördüyü işlər və so-
sial-iqtisadi göstəricilərə dair hesabat 
verib. Hesabat məruzəsində büdcə 
proqnozlaşdırılması, büdcəyə ver-
gi daxilolmaları, sahibkarlara verilən 
güzəştli kreditlər, “yaşıl ener i” layihələ-
ri çərçivəsində görülən işlər, dövlət 
orqanlarında innovativ texnologiyaların 
tətbiqinə diqqət yetirilib.      

Muxtar respublikada suvarma suyu 
təminatı sahəsindəki mövcud vəziyyət 
və problemlər, kənd təsərrüfatı, vətən-
daş qəbulu və müraciətləri sahəsində-
ki vəziyyət və digər bir sıra mövzular 
geniş müzakirə olunub. Bununla bağlı 
əlaqədar mərkəzi və yerli icra haki-
miyyəti orqanları rəhbərlərinin çıxışları 
olub.

Sonra nöqsanlar və qarşıda duran 
vəzifələrdən danışılıb, qarşıdakı hədəf-
lərlə bağlı müvafiq tapşırıqlar verilib.

“Xalq qəzeti”

“Xarıbülbül” qədim diyara qonaq gəlib 
Ulu öndər Heydər Əliyevin anadan olmasının 100 illiyi şərəfinə Naxçıvan 

Muxtar Respublikası Kənd Təsərrüfatı Nazirliyi Şuşa dağlarında bitən, öz 
varlığında ibrətli bir əfsanə yaşadan xarıbülbül gülünü ümummilli lideri 
xalqımıza bəxş etmiş qədim diyarda əkib-yaymağa başlayıb.

Nazirlikdən verilən məlumata 
görə, yubiley ərəfəsində muxtar res-
publikanın orasını zənginləşdirmək 
məqsədilə gətirilən xarıbülbül bitkisi 

akademik Həsən Əliyev adına “Araz” 
Elm-İstehsalat Birliyində, Naxçıvan 
Bioresurslar İnstitutunda, Culfa rayo-
nunun uyğun bölgələrində, Ekologiya 
və Təbii Sərvətlər Nazirliyi ilə birgə 
Batabat yaylağında laboratoriya və 
sahə təcrübələrinə cəlb olunub.

Sınaq məqsədilə əkilmiş xarıbül-
bül şitilləri daimi müşahidə altında 
saxlanılır, uğurlu bitiş üçün lazımi 
xidmət göstərilir.

“Xalq qəzeti”

